
1 Peter
Saint Peter Tr'ookit Dęhtły'aa

Dąąntł'oo
1 Shįį t'ee Peter t'ihchy'aa, Jesus Christ neeya-

hah'ak ihłii, Pontus, Galatia, Cappadocia, Asia,
Bithynia nahkat gwik'injiighit nąįį nakhwats'ą'
ch'adįhtł'oo t'ishi'in. Vit'eegwijyąhchy'aa, dinjii
gweendih gwa'an gwigwich'įį nąįį gwitee tr'inlii
eenjit. 2 Vit'eegwijyąhchy'aa Gwiti' k'eegwiichy'aa
eenjit gwitee tr'anakhweiinlii t'oonchy'aa,
ąįįts'ą' nakhwayinji' Ch'anky'aa Shroodiinyąą
zhit shroodiinyąą nakhwiłtsąįį. Jesus Christ
vik'eegahohthat ts'ą' nakhweenjit niindhat
ąįį vadaa k'iighai' chan nakhwaagwandaii,
shroodiinyąą heelyaa.
Vich'eegoonzhrii, tsinehdan haa lęįį

nakhwats'an oolį'!
Gandaii Ndaanąą'ąį' Kwaa Eenjit

Vit'eegwijyąhchy'aaVit'injiraahchy'aa
3 Vit'eegwijyąhchy'aa ąįį Diik'eegwaadhat

Jesus Christ Viti' ąįį vats'ą' mahsį' goonyą'.
Gwandaii k'eejit tr'ihee'yaa geenjit Jesus Christ
eeneegwiłdaii. Neeshraahchy'aa diinoonyąą ts'ą'
gwandaii k'eejit diitł'eiin'ąįį. Ąįį gwik'iighai'
gwandaii tr'ihee'yaa gaagwiindaii. 4 Ąįįts'ą'
jidii Vit'eegwijyąhchy'aa gwinzii lęįį diineenjit
khagwilzhii ts'an hǫǫh'yaa, eenjit zheezhit
khagwilzhii zheekat gwizhit duuyeh an ilii ąįįts'ą'
duuyeh ch'ijuk t'ineenjii, izhit nakhweenjit

yiłdlii. 5 Jii kwaii t'ee nakhwats'an nilii,
nakhwak'injigwiighit k'iighai' Vit'eegwijyąhchy'aa
vat'aii ts'an neehohshii, nijin ndaagwąą'ąį' ji'
gwizhrįh nagwahaatth'aa eenjit.

6 Ąįį kwaii gwats'ąnh shoo ǫhłįį, geetee hee
tr'agohdii gwilik ts'ą' khaiinjich'akhwadhat
ji' gaa. 7 Khaiinjich'ahohkhit gwik'iighai'
nakhwak'injigwiighit zhit K'eegwaadhat
vit'injihohchy'aa. Gold gaa khan an heelyaa.
Gold kǫ' zhit tr'ahk'an k'iighai' vakat shrąįh
kwaa, ąįį gwik'it khaiinjich'ahohkhit gwik'iighai'
nakhwagwik'injigwiighit shroodiinyąą heelyaa.
Nakhwagwik'injigwiighit gold gaa andaa
veegoo'aii ts'ą' duuyeh an ilii. Nijin Jesus Christ
vineegwaakįį ji' Vit'eegwijyąhchy'aa gwinzii
nakhweegiheekhyaa gwiizhit gwihil'ee ts'ą'
vich'eegwąhndit nakhwats'an hahtsyaa. 8 Nǫh'in
kwaa gaa nihk'it veet'ohthan, ts'ą' vik'injuhkhit,
gaa ąįį veet'ohthan ts'ą' vik'injuhkhit geh'an
nakhwazhit shoh nitsii dha'aii. 9 Łi'didlii haa
Jesus k'injuhkhit geh'an nakhwazhin neehahshii.

10 Jii neenakhwahahshii gwiinyą' t'ee
Vit'eegwijyąhchy'aa Eenjit Ginkhii nąįį yeenaa
dąį' datthak gwinzii gwik'eegahaandal
googwahtsii, vich'eegoonzhrii nǫh'in ąįįt'ee
adan t'inchy'aa. Gwik'iighai' jidii nakhweenjit
Vit'eegwijyąhchy'aa di'įį goovaagogwahaandak
eenjit. 11Nijin ji' zhat nats'ahts'ą' nigweheedhaa
gaageheendaii eenjit gwik'eegogwandaii. Jii
t'ee Christ vik'iighai' Ch'anky'aa Shroodiinyąą
goozhit t'inchy'aa, Christ khaiinjich'iheeghit,
ąįįtł'ęę vatąįį ch'eegwąhndit gwehee'aa. 12 Ąįį
Vit'eegwijyąhchy'aa Eenjit Ginkhii nąįį ts'ą'

gwigweelkįį, ideenjit t'igwii'in kwaa gaa
nakhweenjit. Gwandak Nizįį eenjit geech'ǫąąhtan
nąįį geegiginkhe', zheekat gwats'an Ch'anky'aa
Shroodiinyąą Vat'aii haa, zheekat gwich'in nąįį
googaa jii deegwinyąą t'igwinyąą gaagoondaii
giindhan.

ShroodiinyąąHaa Gwireheendaii Gwizhrįh!
13 Jii datthak geenjit gwintł'oo nakhwayinji'

ohtą', Jesus Christ vineegwiilkįį ji' ch'eegoonzhrįį
nakhwantł'eehee'aa izhit gwizhrįh khit ts'ą'
gǫhtą'. 14 Vit'eegwijyąhchy'aa vik'it t'akhwa'in,
ts'ą' nijin nakhwagwizhi' kwaa ts'ą' gwiizųų
zhrįh t'akhwa'ya' nohthan chy'aa chan gwik'it
t'akhwa'ya' shrǫ'! 15 Ąįįts'ą' Vit'eegwijyąhchy'aa
shroodiinyąą noonyąą gwik'it shroodiinyąą
zhrįh ǫhłįį. 16 Dęhtły'aa Choh zhit deegwinyąą
gwik'it, “Shroodiinyąą ihłii gwik'it nakhwan t'ee
shroodiinyąą ǫhłįį.”

17 Vit'eegwijyąhchy'aa vats'a' khadagohjii dąį'
Shiti' vohnyąą. Juu dinjii nizįį nilii nąįį nats'ąą
dinjii ginilii gwik'it gwitee tr'agooviheelyaa.
Ts'ą' dzaa nankat gǫhdaii ndaagwahąą'aa
gwats'ą' datthak geenjit khadhoh'ee. 18 Yeenii
nakhwalak googwitr'it gwiizųų nąįį k'it gǫhdaii
gwats'an tr'ineenakhwiilii ąįį kii daatł'oo
(silver, gold) khan an ilii haa goiinkwat kwaa
t'inchy'aa. 19 Christ vagwandaii akwat vadaa
hil'ee ts'ą' daatł'oo, Juu Vit'eegwijyąhchy'aa
vidivii gii vatr'agwaanduu gwakwaa nilii haa
goiinkwat t'inchy'aa. 20 Vit'eegwijyąhchy'aa, jii
nan hahtsyaa gwehkįį dąį' gwitee tr'iiyąąhchįį,
juk Khaiinkǫǫ Drin zhit nakhwats'ą' gwizhrįh

nagwaatth'at ts'ą' jii datthak nakhweenjit t'iizhit
t'inchy'aa. 21 Vik'iighai' Vit'eegwijyąhchy'aa
vik'injuhkhit dhoodlit. Vit'eegwijyąhchy'aa t'ee
yineegwiłdaii ts'ą' ch'eegwąhndit yintł'eegwiin'ąįį
ąįįts'ą' nakhwak'injigwiighit yeendaa ji'
Vit'eegwijyąhchy'aa t'injihahchy'aa geenjit.

22 Łi'didlii k'eegohthat geh'an
nakhwatr'agwaanduu akhagoonyąą ts'ą' zhit juu
gwik'injiighit nąįį eet'ohthan. Ts'ą' nakhwadrii
datthak haa nihłeenjit ch'eet'igwiniindhan
khwa'įį. 23 Vit'eegwijyąhchy'aa viginjik gwandaii
ts'ą' khit geenjit gwandaii eh'an ch'iyehghan
khit geenjit gweheendaii ts'an nakhwagoodlit
t'oonchy'aa. 24 Jii t'ee Dęhtły'aa Choh kat
gwadanakhwatł'oo:
“Dinjii nąįį tł'oo nahshii k'it t'iginchy'aa,

googihił'ee ąįį zhit nankat gwanzhįh gwinzii
vigweech'in nahshii k'it t'inchy'aa.

Ąįį flowers ts'ą' tł'oo haa nahshii
ąįį gwats'ąnh tr'aadhak ts'ą' nihłaa agąįį,
25 gaa K'eegwaadhat viginjik ąįį khit geenjit
dha'aii.”

Jii Ginjik kwaii t'ee Gwandak Nizįį zhit
gwadanakhwatł'oo, ąįį nakhweenjit t'inchy'aa.

2
Jesus, Kii K'it T'inchy'aa

1 Jidii tr'agwaanduu nakhwagwitr'it gwanlii
datthak akhagohnyąą; ohts'it kwaa, nizįį adoo'įį
kwaa, ch'izhii dinjii nąįį jidii gii'įį ąįį khit ts'ą'
dinjinooghit shrǫ', nakhwaghit gwats'an ginjik

iizųų haa gohkhyaa shrǫ'! 2 Tr'iinin tsal va-
goodlit ts'ą' ch'oołma' zhrįh niindhan, ąįį gwik'it
nakhwan t'ee Vit'eegwijyąhchy'aa Viginjik eenjit
nakhwazhit gwiłts'ik. Gwik'iighai' neehohshii
t'oonchy'aa. 3Dęhtły'aa Choh zhit jyaa t'igwinyąą,
“K'eegwaadhat deegwahtł'oo ch'eegoonzhrįį nilii
gwiky'uunjik.”

4 K'eegwaadhat vats'ą' hohjyaa, kii-gwandaii
k'it veegoo'aii, ąįį kii t'ee lęįį nąįį gooveenjit
giilį' k'it t'inchy'aa gaa Vit'eegwijyąhchy'aa gwitee
tr'iiyahchįį ąįį hil'ee ts'ą' yąąh'in. 5 Nakhwan ąįį
kharigidiinjii zheh, kii Ch'anky'aa Shroodiinyąą
haa gwiltsąįį ts'ą' giinkhih shroodiinyąą
ǫhłįį. Jesus Christ k'iighai' Vit'eegwijyąhchy'aa
nakhwashoohahłyaa eenjit nakhwayinji'
vantł'oh'ąįį. 6Dęhtły'aa Choh zhit jii jyaa nyąą,
“Gwintł'oo kii chil'ee gwitee tr'ihih'aa.

Zion* zhit vakat zheh nigwirehee'aa eenjit.
Juu Vit'eegwijyąhchy'aa k'injiighit nąįį khit goodi-

vee gweheezyaa geenjit.”
7 Juu gwik'injiighit nąįį eenjit kii chil'ee nilii,
gaa juu gwik'injiighit kwaa nąįį ąįį kii gooveenjit
chil'ee kwaa:
“Ąįį kii vaa ndak goo'aii łyaa gwandaa gwintsii

veegoo'aii łee gwik'eegahaandal.”
8 Dęhtły'aa Choh kat ch'adanh gwa'an jyaa dig-

winyąą,
“Jii kii dinjii nąįį deekwaii dha'aii

ts'ą' veh'an dinjii nąįį git'eehaadhak.”
Vit'eegwijyąhchy'aa deeyiindhan ąįį gwiginjik

k'injigiighit kwaa geh'an giit'eegahaadhak.

* 2:6 Zion t'ee Israel nahkat t'agwarahnyąą

9 Gaa Vit'eegwijyąhchy'aa gwitee
tr'anakhweiinlii, king viginkhii ǫhłįį, nahkat
gwich'in nąįį shroodiinyąą ǫhłįį, ts'ą'
Vit'eegwijyąhchy'aa vigii chan ǫhłįį ts'ą'
shroodiinyąą ǫhłįį ts'ą' gwinzii t'ee'ya' geeg-
wahoondak geenjit gwitee tr'ineenakhwanlii,
ąįįt'ee tǫǫ k'ii'an gwats'an tr'anakhwinlii ts'ą'
va'aadrii ch'eegwąhndit zhit nakhweenlii.
10 Ch'ihłan Vit'eegwijyąhchy'aa digii nąįį ts'ą'
neeshraahchy'aa niindhan gaakhwandaii kwaa,
gaa juk ąįį Vit'eegwijyąhchy'aa neeshraahchy'aa
nakhoonyaa ts'ą' chan vigii ǫhłįį.

Vit'eegwijyąhchy'aa Va-slaves Tr'iheelyaa Gwiz-
hrįh

11 Shijyaa nąįį, jii nankat aakin ǫhłįį ts'ą' zhyaa
gehgoohohjyaa, gwiizųų ninjich'ǫhthat akwat
gwiizųų t'ooshi'ya' yuuhthan ąįį kwaii gwits'į'
adak'ǫǫntii, jii kwaii nakhwagwandaii zhit
gwits'į' ninjich'its'ohthat reh. 12 Gwik'injiighit
kwaa nąįį tee khit gwinzii tr'agoh'in, iizųų
nakhwagahąąnjyaa ts'ą' nakhwagigiheekhyaa gaa
Vit'eegwijyąhchy'aak'ineeheedikdrin ji' nakhwag-
witr'it gwinzii łee geedąhkhai' gwik'igahaandal
ts'ą' izhit geenjit Vit'eegwijyąhchy'aa deegahah'aa.

13 Jii nankat k'įh dilk'ii nąįį datthak
gook'eegohthat, Diik'eegwaadhat veenjit. Juu
nahkat gwakhaihkwaii choh, 14 ąįį khaihkwaii
vitsyaa nąįį (governors) chan, juu gwiizųų t'ii'in
nąįį khaiinjich'igiighit gahtsii ts'ą' juu gwinzii
t'ii'in nąįį yinjigihił'ee. 15 Vit'eegwijyąhchy'aa
gwinzii t'akhwa'in nakhoonyaa, zhit juu
tr'igwinjik ky'aa ginkhii nąįį deegogwahahtsai'

kwaa eenjit. 16 Deekhwa'ya' nohthan datthak
gwik'it gǫhdaii ts'ą' gwiizųų t'akhwa'in ąįį
nagoh'įį shrǫ', gaa Vit'eegwijyąhchy'aa va-
slaves ǫhłįį k'it gǫhdaii. 17 Juu nąįį datthak
yinjiihooh'ee, gwik'injiighit nąįį chan eenjit
ch'eet'igwiniindhan khwa'įį. Vit'eegwijyąhchy'aa
viyinjiihoh'ee, nahkat gwats'ą' k'eedeegwaadhat
chan viyinjiihoh'ee.

Nats'ąą Christ Khaiinjich'iighit Gwaraah'in.
18 Ch'itsyaa nąįį, juu nakhwats'ą'

k'eedeegwaadhat nąįį yinjiihooh'ee. Zhit juu
nakhwats'ą' nizįį zhrįh kwaa gaa zhit juu
nakhwats'ą' iizųų nąįį chan. 19 Geenjit kwaa
khaiinjich'akhwaghit eenjit Vit'eegwijyąhchy'aa
nakhwashoohahłyaa, Vit'eegwijyąhchy'aa
deekhwa'ya' nakhoonyaa gwik'it t'akhwa'in
geh'an. 20Gwiizųų nakhwagwitr'it gwanlii eenjit
khaiinjich'anakhwarahkhit ji' jidii gaiiyiigohtsii?
Ch'akwaa! Gaa gwiizųų nakhwagwitr'it
gwakwaa gwiizhit khaiinjich'anakhwarahkhit
ji' Vit'eegwijyąhchy'aa nakhwashoohahłyaa. 21 Jii
kwaii geenjit t'ee Vit'eegwijyąhchy'aa gwitee
tr'anakhweiinlii t'ii'in; Christ nakhweenjit
khaiinjich'iriłthat vik'it t'ahohchy'aa eenjit.
22 Vatr'agwaanduu gwakwaa, ts'ą' ch'ihłok gaa
oots'it kwaa. 23 Gwiizųų datthak giits'ą' ginkhii
dąį' gwidii ginkhe' kwaa, khaiinjich'igiiyahthat
dąį' khaiinjich'anakhwahałkhit t'oonchy'aa
nyąą kwaa. Gaa yeendaa ji' geenjit
Vit'eegwijyąhchy'aa t'injyąhchy'aa, juu khit ts'ą'
shroodiinyąą haa gwitr'ineekhwalii. 24 Christ,
diitr'agwaanduu eenjit Cross aghwaa, chan

tr'agwaanduu tr'ineegwahoh'yaa kwaa geenjit
ts'ą' Vit'eegwijyąhchy'aa vik'eegwahohthat haa
gwahǫhdaii. Gwintł'oo khaiinjich'iighit k'iighai'
neediinahshii. 25 Gwehkįį divii vaatr'igweendaii
k'it t'ohchy'aa, gaa juk Divii k'ąąhtii khaihłan
nineekhwanlii ts'ą' nakhwayinji' k'ąąhtii
t'oonchy'aa.

3
Ch'a'at ts'ą' Ch'akai' Haa

1 Ch'itsyaa nąįį, goots'ą' k'eedeegwaadhat
gihił'ee gwik'it, ch'a'at nąįį, nakhwakai'
k'eegohthat, ch'akai' nąįį Vit'eegwijyąhchy'aa
Viginjik k'injigiighit kwaa ji' gaa, ch'a'at
googwitr'it gwinzii k'iighai' gwik'injigeheeghit gi-
heelyaa. K'eegwiichy'aa t'ohnyąą gwat'oohchy'aa
kwaa. 2 Jyąhts'ą' nakhwagwitr'it łi'didlii nilii
ąįįts'ą' Vit'eegwijyąhchy'aa viyinjiikhadhoo'ee
gwagwahąąh'yaa. 3 Tr'ihkhit k'aiich'ii noonzhi'
shrǫ', nats'ą' nakhwakiighaii shrohłii, nindal
noozhii, ts'ą' jidii ik nootsuu k'iighai' gwinzii
nakhwagoochy'a' shrǫ'! 4 Gaa nakhwadrii zhit
gwats'an gwizhrįh gwinzii nakhwagweech'in
veeshroonchy'aa akwat deegwaahtsai' kwaa
nilii t'ee Vit'eegwijyąhchy'aa vandee zhit
gwintsii veegoo'aii. 5 Jyąhts'ą' t'ee yeenii
tr'injaa nąįį Vit'eegwijyąhchy'aa k'injigiighit ts'ą'
gwit'iinjyąąhchy'aa nąįį ts'ą' yeendaa geenjit
dagakai' k'eegogwahthat ts'ą' geedan t'ee łyaa
gwinzii gooyiichy'a' needagaatsik. 6 Sarah t'ee
jyaa dinchy'a', dakai' Abraham k'eegwiłthat ts'ą'
shats'ą' k'eedeegwaadhat yahnyąą. Gwinzii

nakhwagwitr'it gwanlii ts'ą' k'eegwiichy'aa
goonjat kwaa ji' nakhwan it'ee vichi' ǫhłįį.

7 Izhit gwik'it ch'akai' nąįį nakhwant'ee,
nakhwa'at nakhwandaa t'ąąht'aii kwaa
ganoondaii. Nan, nakhwa'at haa
Vit'eegwijyąhchy'aa khit gwandaii nakhwats'an
hahtsyaa t'oonchy'aa, ąįį geh'an nakhwa'at
gooveenjihǫh'ee. Khadagohjii ts'ooghaih
gwehee'aa kwaa eenjit jii kwaii datthak
t'akhwa'in.

Gwinzii T'akhwa'in Eenjit Khaiinjich'ahohkhit.
8 Akwat t'ee juk nihts'ą' deekhwazhit geenjit

nihłeenjit tr'agohdii ts'ą' ch'ihłak ninjich'aadhat
k'it t'ohchy'aa nihłoondee nihłeet'iindhan k'it.
Nihłeet'oohthan ts'ą' nihłeenjit ninjich'ǫhthat
gwiizhit nihłandaa ohtsii nǫhkhya' shrǫ'! 9Gwiizųų
nakhwats'ą' tr'agwagwah'in dąį', izhit geenjit
nakhwan chan goots'ą' gwiizųų haa tr'agoh'ya'
shrǫ', gwiizųų nakhwats'ą' girinkhii ji', izhit
geenjit nakhwan chan goots'ą' gwiizųųhaa gwidii
gohkhyaa shrǫ'! Googaa gwinzii, haa gwit'ii
neegohkwat.

10 Jii t'ee Dęhtły'aa Choh zhit jyaa digwinyąą,
“Gwinzii goiihndaii nohthan

ts'ą' gwinzii gooł'ya' nohthan ji',
chan gwiizųų goiihkhyaa shrǫ',

ts'ą' chan oihts'it shrǫ'!
11 Nakhwadrii datthak haa tsinehdan geenjit

gwik'eegǫhdaii,
ts'ą' iizųų gwigwitr'it ts'į' adak'ǫǫntii, ts'ą'
gwinzii t'akhwa'in.

12 Diik'eegwaadhat juu jyaanchy'aa nąįį datthak
dandee haa gook'ąąhtii,

giits'ą' khadigiinjii dąį' datthak gooviitth'ak,
gaa juu tr'agwaanduu t'ii'in nąįį ts'į' t'inchy'aa.”

13 Gwintł'oo nakhwagwitr'it gwinzii gooli'
nohthan ji', juu geenjit nakhwagwahahshii?
14 Gaa Vit'eegwijyąhchy'aa deekhwa'ya'
nakhoonyaa gwik'it t'akhwa'in geenjit
khaiinjich'anakhwagahthat ji', geenjit shoo
ǫhłįį. Tr'agohdii shrǫ' gwiizhit ch'ihłee gaa
oonjat shrǫ'! 15 Christ, Nakhwak'eegwaadhat
t'inchy'aa geenjit nakhwadrii zhit gwats'an
viyinjiihoh'ee. Jii gwik'injigwiighit nakhwadrii
zhit gooh'ąįį geenjit nakhwarahkat ji', geenjit
shriitr'agwadhoh'ąįį. 16 Gooveenjit yinjiihooh'ee
ts'ą' gooshroonjyaa haa t'akhwa'in. Gwinzii
t'akhwa'in geenjit gwiizųų nakhweegiginkhii
ji' oozhii giheelyaa geenjit. 17 Jii ganoondaii,
Vit'eegwijyąhchy'aa khaiinjich'akhwaghit
nakhwoihnyąą ji', tr'agwaanduu gwigwitr'it
t'akhwa'in geenjit khaiinjich'anakhwarahthat
ąįį gwiizųų, diigwitr'it gwinzii gwanlii
eenjit khaiinjich'anarahthat ąįį gwandaa
gwinzii t'oonchy'aa. 18 Christ t'ee ch'ihłok
ts'ą' ndaagwąą'ąį' gwakwaa nakhweenjit
niindhat; diitr'agwaanduu geenjit niindhat,
Christ vatr'agwaanduu gwakwaa gaa dinjii
vatr'agwaanduu gwanlii nąįį eenjit niindhat,
Vit'eegwijyąhchy'aa antł'eediihaachyaa eenjit. Dinjii
nąįį giiyiiłkhwąįį gaa Ch'anky'aa Shroodiinyąą
yineegwiłdaii. 19 Ch'aroohahkat drin ji' geenjit
Jesus Danky'aa zhit ąįį dinjii ch'anky'aa nilii nąįį
jyaa dakhwa'yaa goo'aii nyąą ts'ą' gwaandak.

20 Jii ch'anky'aa nąįį t'ee Vit'eegwijyąhchy'aa
k'eegwagwahthat kwaa nąįį. Noah tr'ihchoo
ąhtsii gwiizhit Vit'eegwijyąhchy'aa khalchį'
kwaa ts'ą' dinjii nąįį datr'agwagwaanduu
akhagagoohoonjyaa geenjit nagwal'in. Ąįį
tr'ihchoo zhit dinjii nihk'iidǫǫ nąįį zhrįh chųų
ts'į' gwizhiinjil. 21 Ąįį dinjii nąįį chųų ts'ą'
an giheelyaa gwits'į' gook'aanti', gwik'it chųų
nakhwats'an tr'iłtsąįį zhit neenakhwahshii k'it
t'oonchy'aa. Diitthąį'k'eech'arahahtryaa t'igwii'in
kwaa gaa diidrii zhit vaa shriitr'eegwarehee'aa
eenjit Vit'eegwijyąhchy'aa tr'oohaahkat ts'ą'
diiyinji' haa deegwehee'yaa gwinyąą gwik'it
t'igwii'in. Jesus Christ neegwiindaii gwik'iighai'
nineereheezhii. 22 Jesus zheekat gwits'eehoozhii
ts'ą' Vit'eegwijyąhchy'aa vishriits'ąįį dhidii haa
zheekat gwich'in ts'ą' ch'anky'aa nint'aii kwaii
datthak ts'ą' k'eedeegwaadhat.

4
Gwik'injohkhit Haa Ch'ijuk Gǫhdaii

1 Christ datthąį' zhit khaiinjich'iindhat
gwik'it nakhwan t'ee nakhwatthąį'
zhit khaiinjich'anakhwarahkhit ji' t'ee
nakhwatr'agwaanduu gweheekwaa. Nats'ąą
khaiinjich'iindhat gininjich'ohthat gwik'iighai'
nakhwat'aii neegohtsii. 2 Juk gwats'an łyaa
zhyaa Vit'eegwijyąhchy'aa nats'ahts'ą' jii
nankat gǫhdaii nakhoonyaa gwik'it goohǫhdaii
gwizhrįh, nakhwan nats'ahts'ą' gǫhdaii nohthan
gwik'it nakwaa. 3 Yeenii juu gwik'injiighit
kwaa ts'ą' googwitr'it tr'agwaanduu nąįį k'it

t'akhwa'ya', gwiizųų gwizhrįh t'agǫǫ'ya' nohthan,
dineech'oonjik ts'ą' chan khaihłan nineekhwadal
ts'ą' nihts'ą' gwiizųų t'akhwa'in, ohłęįį ts'ą'
ch'akhwanįį geenjit khaihłan nineekhwadal,
ch'ik'itiltsį' zhrį' ts'ą' chan khagadǫhjii jii kwaii
duuyeh gwik'it t'akhwa'in goo'aii. 4 Ąįįts'ą'
t'ee zhit juu gwik'injiighit kwaa nąįį gook'it
t'akhwa'in kwaa dąį' łyaa gwik'injigiighit kwaa
ts'ą' gwiizųų nakhwats'ą' giginkhii. 5 Gaa
niighit kwaa ąįį Vit'eegwijyąhchy'aa Ch'aroahkat
Drin ji' goovahaahkat ts'ą' juu gwandaii akwat
niindhat haa nihteetr'iheelyaa. 6 Izhit geh'an juu
niindhat nąįį gaa goots'ą' ginkhe' ąįį Gwandak
Nizįį goovaagwaandak geenjit. Juu jii nankat
gwandaii nąįį nihteetr'ilii ts'ą' daganky'aa
zhit Vit'eegwijyąhchy'aa k'it gogweheendaii
geenjit. Vit'eegwijyąhchy'aa, Dinjii nąįį datthak
nihteetr'iheelyaa gaagwiindaii.

Jidii Vit'eegwijyąhchy'aa Diinantł'eegwin'ąįį
Ąįį Gwinzii T'igwii'in Geenjit Gwizhrįh
Vit'eegwahahchy'aa T'inchy'aa

7 Nan ndaanąą'ąį' gwats'ą' niighit kwaa
t'oonchy'aa, khagadǫhjii ts'ą' deekhwa'in
gwak'ǫǫhtii gwiizhit, nǫhkhii shrǫ'. 8 Jii
t'ee łyaa gwintsii geegoo'aii t'igwehee'yaa
goo'aii! Nihłeenjit ch'eet'igwiniindhan akhwa'įį.
Ch'eet'igwiniindhan zhrįh nihłeenjit khwa'įį dąį',
gweedhaa datthak nakhwats'ą' tr'agwaanduu
t'ii'in nąįį gooveenjit gineehoondee.
9 K'eegwiichy'aa t'ohnyąą kwaa ts'ą' juu
gwik'injiighit nąįį nakhwazheh nihdǫhchik.
10Vit'eegwijyąhchy'aa nihłehjuk gwinzii t'akhwa'in

nakhwantł'eegwiin'ąįį, ąįį vaa nihłits'igweheenjyaa
t'inchy'aa. 11 Giinkhih nąįį, Vit'eegwijyąhchy'aa
Viginjik eech'oohtan; juu vitsyaa nilii nąįį,
Vit'eegwijyąhchy'aa t'aih nakhwantł'eiin'ąįį haa
vitsyaa ǫhłįį. Jidii datthak zhit Jesus Christ
vik'iighai' Vit'eegwijyąhchy'aa deerahąąh'aa. Adan
zhrįh khit ts'ą' khit geenjit vich'eegwahdrii ts'ą'
t'aih haa vats'an nilii! Amen!!

Gwik'injigwiighit Geenjit Khaiinjich'iriighit
12 Shijyaa gwilee nąįį, gwinlęįį geegwaroolii

kwaa nakhwadrii zhit gwiizųų nakhwats'ą'
t'igwehee'yaa, juk gwizhrįh nakhwats'ą'
jyaa digwehee'yaa kwaa t'oonchy'aa gaa
nakhwak'injigwiighit łi'didlii ji' geenjit t'igwii'in.
13 Christ khaiinjich'akhwadhat gwik'it nakhwan
chan khaiinjich'akhwaghit ąįį geenjit shoo ǫhłįį,
nijin vich'eegwąhndit gwizhrįh nagwaatth'at
ji' łyaa nakhwaashrigweheechy'aa. 14 Christ
vik'injuhkhit geenjit gwiizųų nakhwats'ą'
girinkhii ji' geenjit shoo ǫhłįį, ąįįt'ee
Vit'eegwijyąhchy'aa vich'eegwąhndit nakhwaa
nilii t'oonchy'aa. 15 Khaiinjich'akhwaghit ji',
dinjii ęhdaa tr'agǫh'ąįį, ch'oh'įį akwat nakhweh'an
gwiizųų t'igwii'in akwat nakhwadraii t'igwii'in
kwaa gwa'an gaanagoh'ąįį, jii kwaii eenjit
khaiinjich'akhwaghit shrǫ'! 16Gaa gwik'injuhkhit
geenjit khaiinjich'anakhwarahthat ji' gwa'oozhii
ǫhłį' shrǫ' gaa Christ vats'an ǫhłįį geenjit
Vit'eegwijyąhchy'aamahsį' vohnyąą.

17 It'ee khaiinjii Ch'aroahkat Drin nigwiindhat
ts'ą' gwik'injiighit nąįį tr'ookit tr'oohaahkat.
Diikhwan tr'ookit diiroohahkat ji', juu

Vit'eegwijyąhchy'aa Vagwaandak Nizįį k'injiighit
kwaa nąįį nats'ąą teeheedhat li'? 18Dęhtły'aa Choh
zhit jyaa t'igwinyąą,
“Dinjii nizįį nąįį gaa neeheezhii geenjit gog-

wantrii,
akwat zhit juu Vit'eegwijyąhchy'aa nehts'į'
nilii nąįį ts'ą' tr'agwaanduu tr'agwah'innąįį
goodivee deegweheechy'aa li'?”

19Vit'eegwijyąhchy'aa deekhwa'ya' nakhoonyaa
izhit geh'an khaiinjich'anakhwahthat ji'
nihk'it gwinzii tr'agoh'in, Vit'eegwijyąhchy'aa
nakhwiłtsąįį vintł'eedoochįį, nakhweenjit
deeshi'yaa nakhwaiinyą' chy'aa khit gwik'it
t'ihee'yaa t'inyąą.

5
Vit'eegwijyąhchy'aaVidivii Nąįį

1-2 Shįį, ch'anjaa ihłii ts'ą' tr'igiinkhii zheh
gwach'anjaa kįh dilk'ii nąįį nakhwaagwaldak.
Christ khaiinjich'akhwadhat gwąął'ya'.
Ąįįts'ą' jii jidii ch'eegwąhndit nakhwats'ą'
googwahaakyaa, shįį gaa yalat shats'an
hahtsyaa. Vit'eegwijyąhchy'aa nats'ahts'ą' divii
k'ąąhtii nakhwiłtsąįį ąįį gaatr'ooh'ee shrǫ'
gaa Vit'eegwijyąhchy'aa nats'ahts'ą' doo'ya'
nakhoonyaa gwik'it t'akhwa'in. Geenjit laraa
nǫh'ya' shrǫ', gaa Christ vik'injuhkhit ąįį łi'didlii
haa veenjit tr'agoh'in. 3 Ąįį juu vik'eehǫǫhtyaa
geenjit nakhwantł'eeriinlii nąįį eenjit tr'ihkhit
goots'ą' k'eedeegwaadhat shrǫ', gaa goovandah
gwinzii tr'agoh'in. 4 Ąįįts'ą' nijin Divii K'ąąhtii
Choh vineegwiilkįį ji' vich'eegwąhndit duuyeh

nikyaa nakhwantł'eegwehee'aa. Zhit ch'eegwąhndit
t'ee, divii k'ąąhtii akhagoonjik kwaa nąįį
antł'eegweheelyaa.

5 Izhit gwik'it, k'eejit nąįį, ch'anjaa nąįį
k'eegohthat. K'eegwiichy'aa nihłeenjit t'akhwa'in
dąį' tr'ihkhit adashoo ǫhłįį shrǫ'! Dęhtły'aa Choh
kat jyaa digwinyąą,
“Vit'eegwijyąhchy'aa juu adashoo ahłįį kwaa

nąįį ts'ą' nizįį ts'ą' juu adashoo ahłįį nąįį
akhooheenjyaa.”

6 Adashoo ǫhłįį kwaa ts'ą' Vit'eegwijyąhchy'aa
vantł'ee'adoochįį ts'ą' nijin T'iindhan ji'
ndak ganakhwahahchyaa. 7 Jidii geenjit
tr'agohdii kwaii datthak vantł'eegohłii, gwintł'oo
nakhweenjit ninjich'adhat t'inchy'aa.

8Ch'anky'aa Tr'aanduu nakhwajyaa nilii kwaa,
veenjit gwak'oontii gwiizhit nakhwagwandaii
chan k'ǫǫhtii, lion k'it vagwantii ts'ą'
dinjii hee'aa gwizhrįh gwakantii t'inchy'aa.
9 Nakhwagwik'injigwiighit t'aih haa anvoo'ee,
jii nankat gwik'injiighit nąįį datthak gwik'it
khaiinjich'igiighit gaakhwandaii. 10 Ch'ihłee
khaiinjich'akhwadhat ąįįtł'ęę, Vit'eegwijyąhchy'aa
khit nakhwats'ą' ch'eiinzhrii gwizhit datthak
nakhweenjit shrigweheelyaa ts'ą' Christ vat'aii
k'iighai' ts'ą' vich'eegwahdrii ndaanąą'ąį' kwaa
haa nakhweenjit deehee'yaa nakhwahnyąą
ąįį gwik'it t'ihee'yaa. Nakhwadrii nint'aii
gwahahtsyaa haa duuyeh Christ vik'injuhkhit
nakhwałeegwaraha'ąįį.

11 T'aih ndaagwąą'ąį' kwaa gwats'ą' datthak
geenjit vats'an oolį'! Amen!!

Peter Khaiinkǫǫ Neegeedi'
12 Silas, vik'iighai' jii dęhtły'aa nahgwan

nakhwats'ą' dįhtł'oo, łyaa gwik'injiighit
vaashandaii. Vit'eegwijyąhchy'aa
vich'eegoonzhrii łi'didlii haa gwiintł'oo
nakhwats'ą' giihkhe' ąįį zhit vaanahohthat eenjit
t'ihnyąą.

13 Babylon kwaiik'it gwachoo tr'igiinkhii zheh
gwizhit gwik'injiighit nąįį. Vit'eegwijyąhchy'aa
gwitee tr'anakhweiinlii haa shįį ts'ą' shidinji'
Mark gwik'injigwiighit zhit nakhwadiveegoozų'
nakhwarahnyąą.

14 Ch'eet'igwiniindhan haa nihłanli' teegǫhjii.
Juu Christ ts'an nilii nąįį datthak tsinehdan
nakhwaa oolį'.

